
DARSDA TALABALAR 
NUTQIY QOBILIYATINI 

SHAKLLANTIRISH 
MASALALARI

Kamoliddinova Maftuna Xusniddin qizi
Andijon davlat pedagogika instituti

Maktabgacha ta’lim kafedrasi o‘qituvchisi

Annotatsiya: Zamonaviy rivojlangan jamiyatga ilmli, ma’naviyatli, barqaror rivojlanish talablariga javob beradigan, 
respublikamiz kelajagi uchun qayg‘uradigan intellektual yetuk avlodni tarbiyalash zarur. O‘zbekiston Respublikasida 
ta’limning barcha bosqichlarida modulli o‘qitishda nutqiy qobiliyatni rivojlantirishning asosiy maqsadi – o‘rganuvchilarning 
ko‘pmadaniyatli dunyoda kundalik, ilmiy va kasbga oid sohalarda faoliyat olib borishi uchun nutqiy kompetensiyasini 
shakllantirishdan iborat. Modulli o‘qitish jarayonida nutqiy kompetensiya – o‘rganilayotgan fan bo‘yicha egallangan bilim, 
ko‘nikma va malakalarni muloqot jarayonida qo‘llash qobiliyatidir. Mazkur maqolada nutqiy qobiliyatni aynan modulli 
o‘qitish orqali shakllantirish va rivojlantirish masalalari yoritilgan.

Kalit so‘zlar: nutqiy kompetensiya, baholash, rivojlantirish, tizimli yondashuv, individual yondashuv, tezkor javob.
Abstract: It is essential to educate an intellectually mature generation that is knowledgeable, moral, and meets the 
demands of sustainable development in a modern, progressive society – one that is concerned about the future of our 
republic. In Uzbekistan, the main goal of developing speech competence through modular teaching at all levels of educa-
tion is to form learners’ ability to communicate in everyday, academic, and professional contexts in a multicultural world. In 
modular education, speech competence refers to the ability to apply acquired knowledge, skills, and qualifications in the 
subject through communication. This article discusses the issues of developing speech competence specifically through 
modular teaching.

Key words: speech competence, assessment, development, systematic approach, individual approach, quick response.
Аннотация: В современном развитом обществе необходимо воспитывать интеллектуально зрелое поколение, 
обладающее знаниями, духовностью и соответствующее требованиям устойчивого развития, которое заботится о 
будущем нашей республики. В Республике Узбекистан основная цель развития речевой компетенции посредством 
модульного обучения на всех уровнях образования – формирование у обучающихся способности вести комму-
никацию в повседневной, научной и профессиональной среде в многокультурном мире. В процессе модульного 
обучения речевая компетенция определяется как способность применять полученные знания, навыки и умения 
по изучаемому предмету в процессе общения. В статье рассматриваются вопросы формирования и развития 
речевых навыков именно через модульное обучение.

Ключевые слова: речевая компетенция, оценка, развитие, системный подход, индивидуальный подход, опера-
тивный ответ.

KIRISH
Nutqiy kompetensiya til materiali (fonetika, leksika, grammatika) haqida bilimlar va nutq faoliyati turlari 

(tinglash, gapirish, o‘qish va yozish) bo‘yicha ko‘nikmalarni egallashni nazarda tutadi. Modulli o‘qitishda nutqiy 
qobiliyatni shakllantirish so‘zlovchining biror bir nutqiy vaziyat, kommunikativ maqsad va xohish-istagidan kelib 
chiqqan holda kerakli lingvistik shakl hamda ifoda usulini tanlash imkonini yaratadi. Pedagogning nutqiy qobili-
yatini pragmatik kompetensiya asosida rivojlantirish – dars jarayonida nutqiy vaziyatda tushunmovchiliklar 
yuzaga kelganda takroran so‘rash, uzr so‘rash va hokazolar orqali murakkab vaziyatlardan chiqib keta olish 
qobiliyatini nazarda tutadi. Mazkur kompetensiya og‘zaki yoki yozma nutqda fikrlarni tegishli til vositalari orqali 
ifodalashni nazarda tutadi. Ta’lim tizimidagi bugungi ijtimoiy talablar axborotlashtirish jarayonlarini rivojlanti-
rishni taqozo qilmoqda.

Oliy ta’limni zamonaviy rivojlanish talablariga moslashtirish, fanlardan elektron ta’lim resurslarini takomil-
lashtirish, talabalarning elektron manbalar bilan faol muloqotini ta’minlash, mustaqil ta’limni amalga oshirishda 
o‘z-o‘zini baholash, zarur ma’lumotni tezkor izlab topish va yuzaga kelayotgan muammolarni hal etishda undan 

foydalanish ko‘nikmalarini shakllantirishni nazarda tutadi. Shu nuqtai nazardan, ta’lim sifati ko‘rsatkichlari-
 dan biri – kompetentlik hisoblanadi. Inglizcha “competence” tushunchasi lug‘aviy jihatdan bevosita “qobiliyat” 
ma’nosini anglatadi. Mohiyatan esa u faoliyatda nazariy bilimlardan samarali foydalanish, yuqori darajadagi 
kasbiy malaka, mahorat va iqtidorni namoyon qila olishni anglatadi.

MAVZUGA OID ADABIYOTLAR SHARHI
Keng ko‘lamli islohotlarni va modernizatsiyani talab qiladigan zamonaviy ta’lim, tabiiyki, modulli o‘qitish 

nuqtai nazaridan yondoshuv masalasini kun tartibiga olib chiqadi. Bu esa, albatta, kasbiy jihatdan kompetent 
bo‘lgan bo‘lajak o‘qituvchilarni tayyorlashni talab etadi. Ta’lim o‘z oldiga qo‘ygan asosiy maqsadi – talabada ijti-
moiy zarur sifatlarni, nutqiy qobiliyatni, shaxs sifatida o‘zini anglash va bilimlarini doimiy ravishda oshirib borish, 
o‘zini boshqara olish hamda faollashib borish qobiliyatlarini shakllantirishdir.

Ushbu yo‘nalishning talabalar faoliyatiga bog‘liq jihatlarini o‘rgangan ko‘plab xorijiy va mahalliy olimlarni 
sanab o‘tish mumkin. Agar AQSh oliy pedagogik ta’lim tizimi faoliyatiga e’tibor qaratilsa, pedagogik ta’lim jara-
yonining asosiy maqsadlari Valentin Pilipovskiy va Nikolay Nikandrovlarning tadqiqotlarida, o‘qituvchilarning 
malakasini oshirish tizimi esa N.I. Kustinova, V.B. Gargay va boshqalarning ishlarida aks etgan. Nomlari kelt-
irilgan olimlarning tadqiqotlariga asoslanib, AQSh hamda Rossiya ta’lim tizimlari bir-birini to‘ldirib, boyitgan 
deyish mumkin.

Yevropa davlatlarida esa pedagogik kadrlarni tayyorlash bo‘yicha uzluksiz ta’lim tizimi shakllantirilgan 
bo‘lib, bu yo‘nalishdagi masalalar keng ko‘lamda va tizimli ravishda o‘rganilmoqda. AQShda kompetensiyaviy 
yondashuvning falsafiy asosi, uning umumiy maqsad va vazifalari, tashkiliy strukturalari, mohiyati, ta’lim stan-
dartlari va sifat nazorati, shuningdek, oliy pedagogik ta’lim muassasalarining faoliyati chuqur tadqiq etilmoqda. 
Ushbu mavzular M. Apple, D. Armstrong, D.L. Ball, D. Barnes, F. Baumgartner, M. Cochran-Smith, D.K. Cochan, 
L. Darling-Hammond, S. Feiman-Nemser, A.D. Glenn kabi olimlarning ilmiy izlanishlarida batafsil yoritilgan. 
B. Umarov: “Biz bolalarga nimani emas, qanday o‘ylash, fikr yuritish, muloqotga kirishni o‘rgatishimiz lozim. 
Vazifamiz – bilim beribgina qolmay, ularga nutqiy faoliyatni ham o‘rgatishdir. Notiqlik esa faqat bilimlar majmui 
emas, balki ulardan samarali foydalanish hamdir. Shu nuqtai nazardan, bolalarga dunyoni kashf qilishga va 
unda o‘z nuqtai nazaridagi haqiqatni izlash hamda uni nutqda qo‘llashga halaqit bermaslik kerak. Tasavvurni 
takomillashtirish, vijdonlilik va mas’uliyatni shakllantirish, mehr asosida tarbiyalash – XXI asr ta’lim tizimining 
asosiy masalalaridan. Umuman olganda, insoniyatning kelajakdagi mohiyati ham shunda”, – deb ta’kidlaydi.

A. Nurmanov o‘zining dissertatsiya ishida bu tushunchaga quyidagi ta’rifni keltirgan: “Modulli o‘qitishda 
nutq qobiliyati – muloqot subyektlarining o‘zaro bir-birini tushunishi, shaxsiy rivojlanish va shaxs sifatida kamol 
topishiga qaratilgan o‘zaro munosabatlari bo‘lib, muloqotning muayyan vaziyatiga muvofiq usullari va texnika-
larini adekvat qo‘llash natijasidir”.1 A. Ashurov tomonidan mazkur tushuncha turli tadqiqot ishlarida quyidagicha 
ta’riflangan: “Muloqot qobiliyatlari, bilim, ko‘nikma va malakalar, biznes aloqalari sohasida hissiy va ijtimoiy 
tajribani o‘z ichiga olgan shaxsning umumiy kommunikativ xususiyati”.2 Sh. Pulatov esa “odamlar bilan o‘zaro 
samimiy munosabat o‘rnatish, muloqotga kirishish, jamoani ishontira bilish, yordam berish, kayfiyatni ko‘tarish, 
ixtiyoriy-majburiy ergashtirish” degan fikr bildirgan.3

Sh. Bulbekbayeva “bilimlarni nazariy anglashdan yuksak nutq madaniyatini egallash darajasigacha yetka-
zish, bilim, ko‘nikma, malakalarni nutqiy faoliyatda qo‘llash qobiliyati” deb ta’riflagan.4

Shu ma’noda, aqlli, ijodkor, iqtidorli va nutqiy qobiliyati yuqori bo‘lmagan talabalar ham doimiy ravishda 
ma’lum faoliyat turlari uchun rag‘batlantirilsa va amaliy tajriba orttirsa, intellektual jihatdan muvaffaqiyatli bo‘lish 
huquqiga ega bo‘lishi mumkin. Bu fikrni inkor etish qiyin. Ayniqsa, bunday holat modulli o‘qitishga asoslangan 
yondashuv tushunchalarini shaxsga yo‘naltirilgan ta’lim jarayoniga osonlik bilan moslashtiradi. Shuning uchun 
ham ta’limning har bir bosqichida yoshlarimizning bilimli va raqobatbardosh bo‘lishini ta’minlash – har bir peda-
gogning vazifasi hisoblanadi. Xususan, oliy ta’lim muassasalarida bo‘lajak pedagoglarning bilim, malaka va 
ko‘nikmalarni o‘zlashtirishlari bilan birga, o‘z kasbiga sodiq qolish va ravon nutqiy qobiliyatli bo‘lib shakllanishini 
pedagogik ta’limning asosiy maqsadi deb bilish, shuningdek, ijtimoiy va shaxsiy tajribaning ahamiyatini tushu-

1 Nurmanov A.T. Talabalarni samarali muloqot texnologiyasi va texnikasiga tayyorlashning pedagogik imkoniyatlari (auditoriyadan 
tashqari mashg‘ulotlar misolida). 13.00.01 – Pedagogika nazariyasi va tarixi. Ta’limda menejment (pedagogika fanlari). doktorlik 
dissertatsiya avtoreferati. – T.: 2017. – B. 16.

2 Ashurov A. Texnika oliy ta’lim muassasalari bakalavr talabalari kommunikativ chet tili kompetentsiyasining shakllanishida shaxsga 
yo‘naltirilgan yondashuv. 13.00.02 – Ta’lim va tarbiya nazariyasi va metodikasi (ingliz tili). Pedagogika fanlari bo‘yicha falsafa doktori 
(PhD) dissertatsiyasi avtoreferati. – T.: 2020. – B. 12.

3 Pulatov Sh. Ta’limda menejment yoxud ta’lim muassasasini ilmiy-metodik boshqarish texnologiyasi. O‘quvmetodik qo‘llanma. – T.: 
2017. – B. 63.

4 Bulbekbayeva Sh.B. Ona tilini davlat tili bilan kommunikativ kognitiv asosda qiyosiy o‘rgatish (ta’lim qozoq tilida olib boriladigan mak-
tablar misolida) 13.00.02 – Ta’lim va tarbiya nazariyasi va metodikasi (qozoq tili) pedagogika fanlari bo‘yicha falsafa doktori (PhD) 
dissertatsiyasi avtoreferati. – Samarqand. 2019. – B. 11.

nishlari hamda kasbiy faoliyatni tashkil etish jarayonida hayotiy ko‘nikmalarni o‘zlashtirish imkoniyatini yaratish 
muhimdir. Bunda aynan bugungi ta’lim tizimi asosi bo‘lgan modulli ta’lim tizimida nutqiy qobiliyatni rivojlantirish 
asosiy masala hisoblanadi.

TADQIQOT METODOLOGIYASI
Kompetentlik – ma’lum fan sohasida samarali faoliyat olib borish uchun zarur bo‘lgan bilim va tajribalarni 

egallash. Nutqiy qobiliyatni rivojlantirish tarkibiga sof kasbiy bilim, ko‘nikma va malakalardan tashqari tashab-
buskorlik, hamkorlik, guruhda ishlash layoqati, kommunikativ qobiliyat, real baholay olish, mantiqiy fikrlash, 
axborotni saralash va undan foydalana olish kabi sifatlar ham kiradi.

Nutqiy qobiliyat tushunchalarining tavsiflarida quyidagi holatlarga alohida e’tibor qaratiladi:

• bilimlar majmuining amalda qo‘llanishi;

• shaxsning fikrini ifoda eta olishi, xislatlari va fazilatlari;

• amaliy faoliyatga nutqiy tayyorlik darajasi;

• muammolarni hal qilish va amalda zarur natijalarni qo‘lga kiritish layoqati;

• shaxsning kasbiy faoliyatini ta’minlovchi bilim, ko‘nikma va malakalar yaxlitligi;

• faollashgan (amaliyotga tatbiq qilingan) o‘quv, bilim, tajribalar majmui;

• shaxsning maqsadga yo‘naltirilgan emotsional iroda kuchi.

Bizningcha, nutqiy qobiliyat faqatgina bilim va ko‘nikmalarning so‘zdagi yig‘indisi bo‘lib qolmay, balki tala-
balarning egallagan bilimlarini mobillashtirish va amaliyotda muayyan vaziyatlarda qo‘llay olishi bilan ham tav-
siflanadi. Uni o‘z egallagan bilim, ko‘nikma va malakalarni nutqiy faoliyatda qo‘llay olish tajribasi deb qarash 
kerak. Bunday ta’limning asosiy vazifasi – talabalarni topshiriqlarni yechish faoliyatiga va hayotiy faoliyat 
doirasida turli muammolarni hal qilishga o‘rgatishdan iboratdir.

Jahon ta’lim amaliyotida “nutqiy qobiliyat” tushunchasi o‘zida ta’limning intellektual va malakaviy tarkibini 
birlashtirish, nutqiy jarayonda ifoda etish, ta’lim mazmunini interpretatsiya qilish g‘oyasini qamrab olish bilan 
birga madaniyat va faoliyat sohalaridagi keng qamrovli (axborot, huquqiy va h.k.) qator ko‘nikma va malakalarni 
integratsiyalash tabiatiga ega. Modulli o‘qitishda nutqiy qobiliyat – fan bo‘yicha egallangan nazariy bilim, amaliy 
ko‘nikma va malakalarni kundalik hayotda duch keladigan amaliy va nazariy masalalarni yechishda foydala-
nish, mazkur bilimlarni nutqiy jarayonda qo‘llay olishdir. Nutqiy qobiliyatni rivojlantirishga yo‘naltirilgan ta’lim – 
talabalarning egallagan bilim, ko‘nikma va malakalarini o‘z shaxsiy, kasbiy va ijtimoiy faoliyatida amaliy qo‘llay 
olish kompetensiyalarini shakllantirishga yo‘naltirilgan ta’limdir.

Hozirgi kunda yetuk mutaxassis bo‘lib yetishish uchun kasbiy nutq kompetensiyasini takomillashtirish 
zarur. Shu sababli, oliy ta’limdagi o‘quv jarayonida talabalar kasbiy nutq qobiliyatiga katta e’tibor qaratmoqda. 
Bo‘lajak o‘qituvchilarni kasbga metodik tayyorlash tizimida ushbu mutaxassisni yetarli darajada tayyorlash, 
unga madaniyatning alohida shakli, fikrlash vositachisi bo‘lgan va shaxs tomonidan amalga oshiriladigan o‘qiti-
ladigan til, o‘rganilayotgan til mamlakati, bu tilni o‘qitish tamoyillari, usullari va vositalari haqida bilim berish katta 
ahamiyatga ega. Ushbu komponentlarning har biri ma’lum bir xilma-xil kasbiy faoliyatni asoslaydigan va tartibga 
soluvchi nazariy bilimlar bilan birga keladi. Yetarli kasbiy malaka va kasbiy madaniyat pedagogik faoliyatni 
amalga oshirish uchun zarur shartdir. Talaba kasbiy nutq qobiliyatini takomillashtirish uchun o‘sha sohani yetarli 
darajada bilishi, sohaning eng mayda elementlari haqida malakali gapira olishi, tegishli psixologik-pedagogik 
va uslubiy bilimga, umumiy nutqiy-madaniy tayyorgarlikka ega bo‘lishi lozim. Demak, modulli o‘qitish tizimida 
talabalar nutqiy qobiliyati samaradorligi ko‘pgina omillar bilan belgilanadi. Ulardan eng muhimi – o‘qituvchining 
darsda talabalar bilan muloqot qilish jarayonida so‘zlardan o‘z o‘rnida unumli foydalana olishidir. Kommunikativ 
va tarbiyaviy funksiyani amalga oshirishda o‘qituvchining nutqi juda katta rol o‘ynaydi.

Talabalar bir-birlari bilan o‘zaro munosabatda bo‘lgan darajada kommunikativ madaniyatga ega bo‘lsalar, 
ularning mahorati namoyon bo‘ladi. Biroq amaliyot shuni ko‘rsatadiki, talabalarning darsdagi nutq faoliyati hali 
ham zaif bo‘lib, aloqa muammolarini hal qilishda qiyinchiliklarga olib keladi. Bu esa og‘zaki muloqotga yetarli 
tayyorgarlik ko‘rmaslik oqibatidir. Talaba nutqi haqli ravishda ta’lim jarayonida eng samarali vositalardan biri 
hisoblanadi. Ayniqsa, modulli o‘qitish darslarida talabaning nutqiy mahorati bevosita so‘zni o‘z o‘rnida topib 
qo‘llay olish va uning asl ma’nosini bilish darajasiga bog‘liq. Bu esa diksiya va so‘z ustida, o‘z fikrini aniq 
ifodalash hamda fikrning to‘g‘riligini asosli isbotlash ustida doimiy va maqsadli ishlashni talab qiladi. Yuqorida 
aytilganlarning barchasi talabalarni darsda muloqot qilish ko‘nikmalariga maqsadli ravishda o‘rgatishda qanday 
rol o‘ynash lozimligini belgilaydi. Ko‘rinib turibdiki, modulli o‘qitish tizimida talabaning nutqiy faoliyati o‘ziga xos 
mazmun bilan to‘ldiriladi.

Talabalarga modulli o‘qitish tizimida kasbiy nutq aloqasini qanday materiallar orqali o‘rgatish mumkin? 
Rag‘batlantirish, javob berish, nazorat qilish va tartibga solish qobiliyatini o‘z ichiga olgan murakkab nutq 
mahorati qanday? Bizning fikrimizcha, asosiy nuqta – talabalarga o‘quv jarayonini boshqarish imkonini beruv-
 chi nutqiy muloqotni o‘rgatishda foydalanish mumkin bo‘lgan materialni taqdim etish, shu bilan birga nutq 
birliklarini to‘g‘ri tanlashdir. Talabalarga kasbiy nutqiy muloqotni birinchi kursdan boshlab o‘rgatish lozimdek 
tuyuladi. Og‘zaki nutq va nutqiy qobiliyatni rivojlantirish bo‘yicha amaliy mashg‘ulotlar “pedagogik texnika”ning 
bunday tarkibiy qismlarini shakllantirish uchun katta imkoniyat yaratadi, masalan: ovoz, diksiya, intonatsiya va 
boshqalar. Buning sababi – birinchi yilda o‘qituvchiga taqlid qilish, nutqiy qobiliyatni tekislash, shaxsiy ma’lu-
motlarni aytishga katta e’tibor berilishi bilan bog‘liq. Bu talaffuzni yaxshilashga, ritm tuyg‘usini, aniq diksiyani va 
ovoz balandligini rivojlantirishga xizmat qiladi. Ya’ni, bo‘lajak o‘qituvchining muvaffaqiyatli ishlashi uchun zarur 
texnik shart-sharoitlarni yaratadi.

Keyingi kurslarda fonetika, og‘zaki nutqni talab qiladigan metodika fanlaridan amaliy mashg‘ulotlarda 
kasbiy nutqiy qobiliyat ko‘nikmalarini shakllantirish bo‘yicha uzluksizlikni ta’minlash zarur. O‘qituvchining kasbiy 
faoliyatidagi asosiy vazifa – talabalarga ma’lum bilimlarni yetkazishdir. Shu sababli, o‘qituvchi nutqi shunday 
tashkil etilishi va taqdim etilishi kerakki, u yetkazayotgan ma’lumot talabalar tomonidan to‘liq va qiyinchiliksiz 
idrok qilinsin. Shubhasiz, talabalar e’tiborini bo‘lajak kasb egalari nutqi sifatida ularning nutqi aniq, ravshan, 
ifodali va ta’sirchan bo‘lishi kerakligiga qaratish zarur. O‘qituvchining nutqi tinglovchilarga qaratilgan bo‘lib, 
u audiovizualdir. O‘qituvchi nima haqida gapirayotgan bo‘lsa, talabalar nafaqat eshitish orqali, balki vizual 
idrok orqali ham qabul qiladilar. “Eshitish orqali talabalar so‘zni, uning asosiy ma’nosini va intonatsiyasini 
idrok etadilar... Vizual ravishda esa talabalar o‘qituvchining yuz ifodalarini, shuningdek, bayonot bilan birga 
kechadigan xatti-harakatlarining hissiy komponentini idrok qiladilar.” Talaba nutqiy qobiliyati qiziqish uyg‘o-
tadigan darajada ifodali bo‘lishi zarur. Afsuski, ko‘pincha talaba nutqida intonatsiya vositalarining bir xilligini, 
nutqning rang- barangligi bilan ishlash yetishmasligini ta’kidlash lozim. Ma’lumki, “nutqning ta’sirchanligi nafaqat 
uning mazmuni va maqsadiga mos kelmaydigan so‘z vositalaridan foydalanganda, balki talabaning mimikasi, 
imo-ishoralari, umuman olganda, xatti-harakati aytilayotgan mazmunga to‘g‘ri kelmasa ham susayadi”.

TAHLIL VA NATIJALAR
Shunday qilib, talabalar bilan nutqiy o‘zaro munosabatlarning malakali qurilishi o‘qituvchiga o‘quv jara-

yonida pedagogik salohiyatdan iloji boricha samarali foydalanishga yordam beradi. Talabalarning professional 
nutq qobiliyatini takomillashtirish uchun material tanlashga to‘xtalib o‘tamiz. O‘quv vazifalarini uch turga bo‘lish 
mumkin:

1) reseptiv (boshqa shaxsning kommunikativ xulq-atvorining xususiyatlarini diqqat bilan kuzatish, tahlil qilish 
va tushunish uchun vazifalar);

2) reproduktiv (transformatsiyasiz ko‘paytirish);

3) samarali (ma’lum muammoli vaziyatda o‘z kommunikativ faoliyatini amalga oshirish).

Yosh mutaxassisni modulli o‘qitish tizimida nutqiy qobiliyatini shakllantirishda o‘qituvchi ibrati alohida o‘rin 
tutadi. Bu to‘g‘ridan-to‘g‘ri ta’limning yuqori bosqichida professional nutqiy qobiliyatni rivojlantirish masalasiga 
tegishlidir. Shunday qilib, modulli o‘qitish tizimida talabalar nutqiy qobiliyatini rivojlantirish uchun dars davomi-
dagi nutqlarda, tinglovchilarga murojaat qilishda, iboralarni bir xilda takrorlashdan ko‘ra, fanga oid bilimlarning 
talabalar tomonidan to‘g‘ri aytilishiga alohida e’tibor berish va shu bilan birgalikda nutqning original namunala-
ridan foydalanish uchun ko‘plab imkoniyatlar yaratish lozim. 

Og‘zaki nutqni mashq qilish uchun talabalarni modulli darslarda, masalan, pedagogik diagnostika 
darslarida professional nutq aloqasiga o‘rgatish, o‘qituvchining kommunikativ faoliyatining asosiy funksiyalarini 
amalga oshirish uchun talabalar o‘zlashtirishlari kerak bo‘lgan haqiqiy nutq materialini o‘z ichiga olishi kerak. 
Talabalarni kasbiy nutq mashg‘ulotlariga tayyorlash faqat taklif qilingan mashqlarni bajarish bilan cheklanib 
qolmaydi. Talabalarning egallagan kasbiy malakalarini saqlash, mustahkamlash va yanada takomillashtirish 
faoliyatini tashkil etish zarur. Kasbiy nutq qobiliyatini oshirish bo‘yicha doimiy va maqsadli ish zamonaviy o‘qi-
tuvchining muvaffaqiyatli faoliyatining kalitidir. Talabalar kasbiy nutq qobiliyatini shakllantirishga asoslangan 
darslarni aynan modulli o‘qitish tizimiga joriy etish yo‘nalish ta’limining asosiy mohiyati – modulli o‘qitish tizim-
idan tashkil topgan o‘quv-tarbiya jarayonida talabalar tomonidan egallangan bilim, ko‘nikma va malakalarni 
o‘z shaxsiy hayoti davomida, shuningdek, kasbiy va ijtimoiy faoliyatda qo‘llay olish qobiliyatlarini takomillashti-
rishga yo‘naltirishdan iboratdir. 

Nutqiy qobiliyatni rivojlantirishga qaratilgan yondashuvda o‘qitish maqsadlari talabalar tomonidan o‘z-o‘zini 
anglash, ta’lim-tarbiya jarayonida o‘quv maqsadlariga erishish yo‘llarini tushunish, talabalarning o‘quv-bilish 
faolligini oshirish, shaxs sifatida o‘z-o‘zini rivojlantirish orqali jamiyat va mustaqil hayotga moslashuvi, ijtimoiy-

lashuvi kabi ustuvor yo‘nalishlarni mo‘ljallashni nazarda tutadi. Modulli o‘qitish tizimida har bir o‘qituvchi nutqiy 
faoliyat turlari, nutq apparati, nutqning vazifalari, nutqning uslubiy turlari, o‘qituvchi nutqining sifatlari, nutq 
texnikasi asoslari, pedagogik nutq muloqotining o‘ziga xos xususiyatlarini va boshqa shu kabi elementlarni 
mukammal bilishi kerak. Shu bilan birga o‘qituvchi nutqining o‘ziga xos xususiyatlarini, notiqlik mahoratini, nutq 
madaniyatining pedagogik-psixologik asoslarini chuqur bilishi lozim. Nutq qobiliyati ta’lim-tarbiya jarayonining 
eng muhim vositasidir. O‘qituvchi notiqlik bilimlarini talabalarga nutq orqali yetkazishda pedagogika va psixo-
logiya fanlarining asoslariga, ularning qonuniyatlariga tayanadi. Notiqlik mahorati o‘qituvchidan pedagogika 
fanining asosiy qonuniyatlarini, prinsiplari va ularni dars hamda darsdan tashqari mashg‘ulotlar, nutq jarayonida 
to‘g‘ri tadbiq eta olishni talab qiladi. Ma’lumki, pedagogika fani – maxsus tashkil qilingan ta’lim-tarbiya jarayo-
nida inson shaxsini rivojlantirish, ma’lumotli qilish va shakllantirishning mohiyati hamda qonuniyatlari haqidagi 
fandir. Shu sababli ta’lim, tarbiya, ma’lumot, rivojlantirish va shakllantirish pedagogikaning asosiy tushuncha-
laridir. Hozirgi kunda uzluksiz ta’limni amalga oshirish sharoitida har tomonlama barkamol yosh avlodni tarbi-
yalab yetkazishda pedagogika fanining nufuzi oshib bormoqda. Mustaqil respublikamiz fuqarolarini yangicha 
tarbiyalash, o‘qitish, komil inson qilib shakllantirish, yangi pedagogik texnologiyalarni joriy etishda pedagogika 
fani katta ishlarni amalga oshirishi zarur.

XULOSA VA TAKLIFLAR
O‘qituvchi nutqining pedagogik asoslari deganda, bevosita o‘qitish va tarbiyalash qonuniyatlariga amal 

qilish tushuniladi. Pedagogikaning didaktika bo‘limi ta’lim jarayonining umumiy qonuniyatlarini o‘rganadi va u 
ta’lim berish nazariyasi hisoblanadi. Shu jumladan, ayrim fanlar, xususan modulli o‘qitish uslubiyati ham didak-
tikaga tayanishi bilan ajralib turadi.

Ayni vaqtda umumiy didaktika ta’lim jarayonining qonun-qoidalarini ochib bergan holda xususiy metodika-
lardan material oladi. O‘qituvchining vazifasi – talaba ongiga tayyor bilimlarni “qo‘yish”dan iborat emas, balki 
ularni dars davomida nutq orqali tilga olingan masalalar ustida fikr yuritishga, mulohaza qilishga, nutqiy qobili-
yatni baholash va rivojlantirishga yo‘naltirishdan iboratdir.

Modulli o‘qitish jarayoni ikki yoqlama jarayondir, chunki unda ikki shaxs – o‘qituvchi va talaba ishtirok etadi. 
Nutq – bu o‘qituvchining talabalarga bilim, ko‘nikma va malaka berish jarayonida, ularda yangi haqiqatlarni 
ochishga qodir bo‘lgan ijodiy va mantiqiy tafakkurni tarbiyalash vositasidir.

O‘qituvchi nutqini tinglash – bu talabalarning o‘qituvchi tomonidan berilgan bilim va ko‘nikmalarni o‘zlash-
tirish, qabul qilish jarayonidir. Bu jarayonda ularda bilish qobiliyati, fikrlash operatsiyalari va harakatlar shaklla-
nadi. O‘qitish, ta’lim berish jarayonining asosi – bilish nazariyasi qoidalaridir. Bu nazariya asosida inson dunyoni 
anglaydi. Bilish yo‘llari – jonli mushohadadan abstrakt tafakkurga va undan amaliyotga o‘tishdan iborat. Bilish 
esa hissiy va aqliy bilish turlariga ajraladi.

Insonning ana shu bilish jarayonida nutq muhim rol o‘ynaydi. Nutq, albatta, og‘zaki va yozma shakllarda 
bo‘ladi. Shu bois, o‘qituvchining nutqi ham real asosda predmet va hodisalarni kuzatish natijasida shakllanadi. 
Ular asosida yangi vazifalarni ishlab chiqib, talabalarga taqdim etilgandagina, bu nutq samarali bo‘ladi.

Bunday yondashuvda o‘qituvchi:

• talabalar ongida tasavvur va tushunchalarning shakllanishiga;

• ularni chuqur o‘zlashtirishiga;

• o‘zlashtirilgan bilimlarni hayotga tatbiq etishiga;

• mustahkam dunyoqarashga ega bo‘lishiga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

